
RESOLUCIÓN  DE  MODIFICACIÓN  DE  CALENDARIO  ELECTORAL  DA  FEDERACIÓN 
GALEGA DE BAILE DEPORTIVO

ANTECEDENTES

1.- O 26 de febreiro de 2023 o proceso electoral en curso da Federación Galega de Baile 
Deportivo  foi  suspendido  por  medio  de  resolución  desta  Secretaría  Xeral,  para  a 
tramitación  dunha  modificación  do  seu  Regulamento  Electoral,  previa  solicitude  da 
propia Federación.

2.- En concreto, a modificación tiña como finalidade promover a participación do tecido 
asociativo  de  clubs  no  primeiro  proceso  electivo  desta  federación  creada  o  9  de 
novembro de 2022.

3.- A normativa aplicable esixe, para ser unha entidade deportiva incluída no dito censo, 
segundo o artigo 8 do Decreto 16/2018 e artigo 6.1.b do Regulamento Electoral, dous 
requisitos:

- Inscrición desde o mes de xaneiro dos dous anos anteriores ao de celebración das 
eleccións  na  federación  correspondente  e  no  Rexistro  de  Entidades  Deportivas  de 
Galicia.

- Participación desde o mes de xaneiro dos dous anos anteriores ao de celebración das 
eleccións, alomenos, nunha competición deportiva oficial en cada tempada. No caso de 
que, por causa de forza maior, non se tivesen realizado competicións deportivas oficiais 
no período indicado anteriormente,  abondará con ter participado nunha competición 
deportiva oficial na tempada do último calendario oficial desenvolvido.

4.- A Federación refire na súa solicitude que o censo provisional, despois da aplicación 
destes  requisitos,  está  composto  por  17  clubs,  mentres  que  na  acta  fundacional, 
asinaron un total de 36 entidades e propoñen conceder un prazo extraordinario de 3 
meses, para que calquera club inscrito no Rexistro de Entidades Deportivas da Xunta de 
Galicia, e coa modalidade de Baile Deportivo incluído nos seus estatutos, poda realizar 
os trámites para federarse e participar no proceso.

5.- O 28 de febreiro de 2023, aprobouse mediante resolución, a modificación do criterio, 
previo informe preceptivo e favorable do Comité Galego de Xustiza Deportiva,  tal  e 
como dispón a Disposición Adicional 4ª do Decreto 16/2018, do 15 de febreiro, polo que 
se establecen as bases e os criterios para a elaboración dos regulamentos electorais que 
deben rexer a realización dos procesos electorais nas federacións deportivas galegas.

O informe do Comité veu confirmar que a concreción deses criterios de inclusión no 
censo, proposta pola Federación (entidades inscritas no Rexistro Galego de Entidades 
Deportivas e que estean federadas á entidade, sen esixir unha antigüidade concreta),  
corresponden a criterios obxectivos e responden aos principios xa mencionados de cara 
a abrir as eleccións ao maior número de electores, neste caso, entidades deportivas, que 
sexa posible.

SECRETARÍA XERAL PARA O DEPORTE

6.  A  suspensión  do  proceso  foi  por  tres  meses,  para  elaborar  un  novo  censo  do 
estamento de entidades deportivas de acordo co novo criterio.

7. O 6 de marzo de 2023, a Federación enviou un novo calendario para adaptalo ás novas 
datas.

CONSIDERACIÓNS LEGAIS 

1. A Disposición derradeira primeira do Decreto 16/2018, do 15 de febreiro, polo que se 
establecen as bases e os criterios para a elaboración dos regulamentos electorais que 
deben rexer a realización dos procesos electorais nas federacións deportivas galegas, 
modificado polo Decreto 171/2021, do 23 de decembro faculta á Secretaria Xeral para o 
Deporte para adoptar os acordos e ditar as resolucións precisas para a aplicación deste 
decreto.

3. O artigo 17.4. de dito Decreto establece que é a Secretaría Xeral para o Deporte a 
competente para a aprobación definitiva do calendario electoral.

4.  A  resolución  aprobatoria  do  regulamento  electoral  pola  Secretaría  Xeral  para  o 
Deporte  esgotará  a  vía  administrativa  e  unicamente  poderá  ser  obxecto  de  recurso 
contencioso administrativo.

De conformidade con todo o indicado, este Secretario Xeral

Resolve

1.- Aprobar o novo calendario que rexerá as eleccións á Asamblea Xeral e á Presidencia 
da  Federación  Galega de  Baile  Deportivo.  O proceso reanúdase  o  26 de  maio  e,  de 
conformidade co calendario proposto, o 1 de xuño de 2023 publicarase o novo censo 
provisional  coas  entidades  que  cumpran  os  requisitos  derivados  do  novo  criterio 
aprobado o 28 de febreiro de 2023.

2.-  Ordenar  á  Xunta  Electoral  e  á  Comisión  Xestora  da  Federación  Galega  de  Baile 
Deportivo difundir a presente resolución e, en todo caso, publicala na páxina web da 
federación  na  sección  de  procesos  electorais  e  no  taboleiro  de  anuncios  da  sede 
federativa, xunto co calendario selado que se achega coa presente resolución.

3.- Ordenar á Comisión Xestora o envío do novo censo provisional, consonte ao novo 
criterio, a esta Secretaría Xeral.

Santiago de Compostela,
O secretario xeral para o Deporte.
José Ramón Lete Lasa.

